
			Á miña nai, á miña tía, á miña avoa e mais á miña familia toda.
Por ensinarme o valor da memoria.

			INTRODUCIÓN

			A diversidade sexual existiu sempre. Con todo, neste libro traballarase baixo o concepto de disidencia sexual. A disidencia non é máis que un xeito de nomear esa diversidade nun contexto concreto. Un contexto no que opera un sistema relixioso, político e discursivo que a través de dispositivos como os xornais e os tribunais a transforma en disidencia. A norma sexual que define un xeito de ser e estar no mundo en base aos xenitais das persoas, dividía homes e mulleres a través dunha fraca liña vermella chamada moral pública. Atravesala supuña poñer o traxe de disidente, de «quen se afasta dunha doutrina», nestes contextos, dominante.

			Como afirmaba o xornalista republicano Antonio Zozaya nun artigo publicado en Galiza en 1921, a dexeneración da moral, o traspaso desa liña, non era outra cousa que «a defunción dos sexos». Para el, aceptar que houbese homes que imitasen mulleres artistas nun espazo por norma permisivo como eran os teatros cuestionaba directamente o sistema sexual, o modo no que el e a meirande parte dos seus coetáneos concibían a sociedade.

			Hai cen anos, recoñecer e aceptar a existencia da diversidade sexual e de xénero abría unha gran fenda no discurso obrigatorio, polo que as disidentes foron perseguidas e apartadas, relegadas ás marxes, sancionadas, apresadas durante décadas. Este tratamento da diversidade aínda hoxe denunciado, foi case exclusivo até que os disidentes sexuais comezaron a conectarse entre si, a formar comunidade e, máis tarde, colectivo. Até que non existiu esa comunidade, o traspaso da liña non se realizaba como gai, como lésbica, como bisexual ou como trans*1. Non existían outras nas que recoñecerse, e polo tanto non existían identidades como as entendemos hoxe en día. Para algunhas serían «maricallas», «marimachos» ou «hermafroditas», para outras «invertidos», «homes-mulleres» «ou mulleres-home». O xeito de nomealas nos dispositivos que aplicaban a norma é variado; porén, entraban todas no mesmo saco como asasinas dos sexos, ligando coas palabras de Zozaya. En base a isto, disidentes sexuais é un concepto que as agrupa, que recoñece que malia que desligadas e desorganizadas, existía un fío condutor entre todas elas que non era outro que o feito de cuestionar a norma sexual imperante.

			Cómpre, con todo, matizar ese «sempre» nomeado ao principio e tan comunmente empregado nos activismos á hora de articular unha investigación histórica deste calado. O «sempre» ten o perigo de se converter nun caixón de xastre no que todo entra perdendo os seus matices propios, e que acaba por nos ofrecer unha lectura do pasado chaira e inexacta. Non existe polo tanto un «sempre» en tanto en canto a historia non é un proceso lineal e semellante en cada país, en cada cultura e en cada civilización. Non é o mesmo imaxinar e comprender o pasado desde occidente que facelo desde outros lugares, e nada ten que ver a historia, os sistemas, e as sociedades europeas, polo tanto, coas de América, Asia ou África. As persoas LGBT, e nomeadamente as persoas trans*, atopámonos na actualidade no centro dun constante cuestionamento sobre o noso dereito a ser e a existir, un cuestionamento que atinxe directamente ao noso lugar e á nosa posición no mundo en pé de igualdade coas demais. Moitas veces, para nos defender, utilizamos o recurso doado que comprende ese «sempre» como xustificación de que nin somos as primeiras, nin seremos as derradeiras. Implicamos con iso a todos os lugares, todas as culturas e todas as épocas, pasando o rodete do noso aquí e agora sobre todos eses lugares, todas esas culturas, e todas esas épocas que non son a nosa.

			O xénero, entendido como a organización social dos corpos en diferentes categorías, difire dependendo da época e da sociedade que esteamos a investigar2. Non é o mesmo falar de xénero na Idade Moderna que na Contemporánea, do mesmo xeito que non se pode comparar a organización binaria dos xéneros propia da cultura occidental que a que presenciamos noutras culturas como a zapoteca ou nos amerindios de América do Norte. Deste xeito, nós podemos referirnos ás muxé ou aos two-spirits como persoas transexuais entendidas baixo o prisma occidental. O mesmo acontece coa propia historia occidental, onde unha cantidade importante de autores nos teñen repetido que non pode haber transexuais antes da década de 1950 cando a medicina fai dispoñibles os tratamentos hormonais que posibilitan o tránsito médico3.

			Algo semellante ocorre coa homosexualidade, que, tal e como a coñecemos hoxe, representa un complexo institucional relativamente moderno4. Nada ten que ver a existencia de permisividade nas prácticas sexuais entre homes na Grecia antiga coas comunidades gais do San Francisco dos 80, por moito que o primeiro se utilizase en múltiples ocasións para xustificar o segundo. Pasar por enriba destas cuestións non só nos levaría a perder o rigor preciso en toda investigación, senón que ademais desembocaría directamente nunha invisibilidade dos casos de disidentes sexuais e de xénero que estamos a procurar no noso pasado.

			Agora ben, significa isto que temos que desistir na procura no pasado de persoas que ligan co que hoxe entendemos por trans*, lesbianas, gais ou bisexuais? Significa que temos de renunciar á construción dunha memoria da disidencia sexual e de xénero anterior á segunda metade do século pasado?

			Ao meu entender, non podemos desistir desa tarefa. Non podemos negarnos a procurar e atopar rastros no pasado que expliquen o que somos hoxe por moito que os conceptos actuais non nos sirvan para situar esas persoas con toda a obxectividade posible. En primeiro lugar, porque a asociación entre o «hoxe» e o «onte» vaise construír de igual xeito independentemente do que fagamos nas academias. En moitos imaxinarios colectivos e, nomeadamente, nos que pertencen aos activismos LGBT, vaise seguir ollando a Margarida Borràs, queimada en Valencia en 1460 por vestir de muller e manter relacións con homes, como unha muller transexual. Así é conceptualizada en espazos que van desde os activismo até a propia Wikipedia, pasando por reportaxes nunha innumerable cantidade de xornais e até na arte urbana5. Acontece do mesmo xeito con todos e cada un dos referentes rescatados do pasado para os que non hai discusión conceptual posible, xa que unha parte da nosa sociedade, na propia necesidade que ten destes mesmos referentes, asúmeos e reconceptualízaos ao seu antollo, case sen prestar atención aos libros, artigos e traballos que se acumulan nos estantes das facultades e nos repositorios académicos.

			É preciso polo tanto traballar a Historia desde o rigor conceptual, mais atendendo á importante necesidade de memoria que existe entre os diferentes colectivos que hoxe conforman o paraugas LGBT. A modo de exemplo, neste traballo asumimos que os transformistas escénicos que inundaron a Galiza dos anos dez e vinte travestíndose e representando a feminidade normativa en salas e teatros de todo o país non eran persoas trans*. Achegarse á obxectividade impide ir alén da mera definición de «homes vestidos de muller» á hora de facer historia, porén, iso non nega que eses transformistas escénicos fagan parte da memoria trans* e das xenealoxías deste colectivo. O trans* implica transitar entre os xéneros, cuestionar as barreiras normativas impostas polas sociedades patriarcais occidentais6 e, polo tanto, que houbese xente que transitase esas barreiras liga directamente coa idea de como o colectivo trans* actual se entende no seu presente, constituíndo polo tanto xenealoxía, memoria das que viñeron antes.

			É importante, polo tanto, distinguir entre o feito de que as persoas que investigamos no pasado non podían ser trans*, lésbicas, bisexuais ou gais e o feito de que esas mesmas persoas fagan parte na actualidade dunha memoria LGBT. Do mesmo xeito que entendemos que as muxé zapotecas ou os two-spirits amerindios non poden ser entendidas baixo os prismas occidentais do trans*, mais representan a posibilidade de habitar o mundo de diferentes xeitos alén do espectro binario que nos goberna.

			Esta supón unha cuestión que en latitudes como o Reino Unido leva anos desenvolvéndose e marcando un posible camiño para traballar nunha construción dunha memoria LGBT no país. Baixo parámetros de estudo como gender non conforming ou queer, nas illas británicas tense despregado un intenso programa de actividades e propostas encamiñadas a suplir a través da historia as necesidades de memoria que presentan os colectivos LGBT actuais. Deste xeito, nos últimos anos, observamos como baixo a epígrafe da LGBT History proliferan series documentais e liñas do tempo na principal cadea de televisión pública –BBC–, seccións específicas en institucións tales como o British Museum ou a British Library, páxinas web de patrocinio estatal, mestrados, cátedras e posgraos en universidades e até un mes ao ano dedicado a esta temática, chamado o LGBT History Month.

			Do mesmo xeito, tanto no Estado español como en Galiza existe nos últimos anos un crecente interese polo desenvolvemento de proxectos que teñan como obxectivo profundar na construción dunha memoria LGBT propia. Sinal disto son as iniciativas amosadas por diferentes comunidades autónomas como Estremadura (2015), Madrid (2016), Andalucía (2017) ou Valencia (2018) que planifican a posta en funcionamento de centros documentais e de memoria histórica LGBT. No mesmo camiño, no país existen cada ano un maior número de iniciativas institucionais e activistas que reman na mesma dirección. Outorgando unha mención especial ao Centro Documental en Igualdade e Feminismos (CDIF) do Consello da Cultura Galega por organizar e completar un «fondo especial LGTBIQ+», cómpre non esquecerse de proxectos como o mapa sonoro e a exposición «Facémonos Escoitar» desenvolvido polo colectivo Agrocuir da Ulloa en colaboración coa Deputación Provincial de Lugo e a Rede Museística de Lugo no verán de 2021, ou o congreso «Memoria Diversa» promovido en xuño do mesmo ano pola Deputación Provincial da Coruña no Pazo de Mariñán (Abegondo).

			Para que estes procesos puidesen acontecer, a historiografía fixo e continúa facendo o seu traballo. Tanto no Estado español, en Portugal, ou noutras partes do mundo a historia da disidencia sexual ten un percorrido salientable que nos permitiu coñecer, na nosa contemporaneidade, os modos nos que existiu, como habitou o espazo, como foi tratada polos dispositivos da norma, como evolucionou e construíu unha casa que habitar a través da organización. Porén, moitos dos estudos producidos até a data partillan dúas cuestións que cómpre nomear. A primeira, o inmensamente maior desenvolvemento dunha historia dos homes homosexuais como todo omnipresente, en detrimento doutros xeitos de habitar a disidencia aos que hoxe coñecemos co resto de etiquetas que van alén do G no paraugas. En segundo lugar, case todos os estudos cunha perspectiva estatal non nomean Galiza. O país non está, e iso apuntala a idea de que aquí nada puido acontecer, de que Galiza foi soamente un espazo desde o que escapar a Madrid e a Barcelona porque a norma era máis forte que neses lugares.

			Non obstante, no país temos desde hai tempo unha liña que racha con ese estereotipo. Traballos como os de Carlos Callón, Antón Lopo, Mariam Marinho, Narciso de Gabriel, Eva Mejuto e outras tantas máis levan moito tempo percorrendo este camiño.

			Este pequeno libro, polo tanto, non supón máis que un novo gran de area neste proceso colectivo que supón construír unha memoria LGBT do país. Malia que nel non sempre atopemos as etiquetas de lesbianas, gais, bisexuais ou trans*, xa que se optou por nomear os casos de estudo con termos propios da época, esta recompilación tentará rescatar referentes naquelas persoas e prácticas que na Galiza contemporánea desafiaron as normas sexuais impostas, recoñecendo o nexo que nos une a elas no presente, e recoñecendo tamén que precisamos delas para seguir construíndo en colectivo no futuro.

			Para isto utilizáronse diferentes ferramentas, das cales constituíu un piar fundamental a prensa. A través deste medio, tratáronse de aglutinar algunhas historias extraídas dos principais xornais galegos entre finais do XIX e o último terzo do século XX. Isto complementouse co traballo de arquivo, tentando contrastar datos e sumar particularidades aos procesos investigados. En adición, na derradeira parte do traballo tamén se fixeron entrevistas a persoas que viviron os momentos históricos que relatamos.

			Todos estes momentos, organizacións, vidas, e expedientes, constitúen xanelas que se abren durante un longo percorrido de case cento cincuenta anos (1875-2017) dividido en tres etapas. A primeira, relativa ao final do século XIX e o primeiro terzo do XX. Seguiralle a época franquista, traballada na segunda etapa. Por último a terceira etapa aborda corenta anos de democracia no Estado. A súa amplitude levou a dividila en catro sub-etapas que axuden a situar as organizacións e activistas que se están a investigar. Con todo, as etapas no seu conxunto non compoñen unha historia total nin lineal, e tampouco é unha foto fixa. É a ollada ás nosas devanceiras tentando non sacalas do seu contexto, entendendo que todas elas estiveron atravesadas polo prisma da disidencia sexual. Entendendo que sementaron algo que hoxe recollemos: memoria.

			
			
				
					1 Como di Lucas Platero: «(Trans*) es un concepto paraguas que puede incluir diferentes expresiones o identidades de género (…). Lo que el asterisco añade es señalar la heterogeneidad a la hora de concebir el cuerpo, la identidad, y las vivencias que van más allá de las normas sociales binarias impuestas. (…). El asterisco quiere especificar que se pueden tener luchas comunes, al tiempo que reconocer que hay otras cuestiones en las que no hay un consenso o una única visión de lo que supone ser trans*, trans, transexual o transgénero». Platero, 2017: 16.

				

				
					2 Stryker, 2017: 43.

				

				
					3 Vázquez 2011.

				

				
					4 Rubin, 1989: 131.

				

				
					5 «Un enorme grafiti recuerda en Valencia la ejecución de una joven por ser transexual» en El País, 14/12/2021. 

				

				
					6 Entendendo «o pasado» como os últimos tres séculos en occidente, momento no que, segundo Laqueur, collen forma na medicina occidental os sistemas de oposición sexual. Laqueur, Thomas, La construcción del sexo, cuerpo y género desde los griegos hasta Freud, citado por: Abiétar, 2019, p. 32.

				

			

		

	
		
			PRIMEIRA ETAPA.
INVERTIDOS NA GALIZA DE HAI UN SÉCULO (1875-1936)

			Entre o último terzo do século XIX e o primeiro do XX existiu en Europa occidental unha constante produción de literatura médica e científica sobre a diversidade sexual. A constante aparición de casos de invertidos e hermafroditas en diferentes lugares do continente europeo serviu de base para elaborar investigacións e teorías sobre un fenómeno que cuestionaba a norma imperante sobre os sexos desde a ilustración: a existencia de dous sexos inmutables na especie humana que delimitaban roles diferenciados para a conduta social. Da man de autores como Richard von Krafft-Ebing (1886), Havelock Ellis (1897), Albert Moll (1897), Max Marcuse (1913) ou Magnus Hirschfeld (1919) foron analizándose diferentes casos clínicos, desde persoas con xenitais ambiguos até travestidos, pasando por individuos cuxas preferencias sexuais non se adaptaban ás marcadas polo modelo do dimorfismo sexual. A súa existencia invertía o modelo, e por iso foron comunmente bautizados como «invertidos».

			A súa catalogación por parte da medicina evidencia a existencia de persoas que viviron alén da norma socialmente imperante da heterosexualidade obrigatoria, e de que o tránsito entre as fronteiras estipuladas polo sistema sexo-xénero foi unha cuestión presente en diferentes sociedades e culturas, a través das épocas, modos e valores. Esta evidencia, por simple ou pouco novidosa que pareza, é un primeiro punto de partida para nos preguntar polo que aconteceu no país galego. Desde aquí, podemos comezar a indagar sobre como viviron estas persoas, como lidaron coa súa diversidade, cos espazos e as comunidades nas que se desenvolveron.

			O caso de Elisa e Marcela, recuperado para a memoria LGBT por Narciso de Gabriel, resulta paradigmático sobre a necesidade xurdida no presente de repensar a Galiza do pasado nestes termos. A súa importancia non está definida polo feito de seren un caso excepcional. Nese senso, a historiadora Jen Manion publicou recentemente os seus traballos sobre a categoría female husbands onde cataloga diferentes casos situados entre os anos 1740 e 1910 nos que persoas asignadas ao nacer como mulleres viviron a súa vida como homes casados con mulleres, obtendo, incluso, recoñecemento legal por parte de estados como o inglés ou o norteamericano1. Do mesmo xeito, Alberto Campos relata na súa obra a historia dunha muller chamada María Arsane, quen «murió a los ochenta años casada como mujer y, sin embargo, era un hombre»2. En adición, en 1906 varios xornais galegos faranse eco dunha nova chegada desde Sevilla que presentaba múltiples semellanzas co acontecido con Elisa e Marcela. Empregando o nome do que xa bautizaran cinco anos antes como «matrimonio sin hombre», describirían o caso dun garda municipal de Sevilla de trinta anos de idade e legalmente casado cunha muller, ao que lle foi descuberto o seu sexo feminino.

			Porén, e como se introduciu, a recuperación de Elisa e Marcela en Galiza por parte de de Gabriel propiciou toda unha serie de accións memorialísticas orientadas á memoria da diversidade sexual e de xénero. Desde o ano 2019, inauguráronse rúas e prazas, fixéronse reportaxes, publicacións, e até se chegou a empregar a efeméride do seu casamento, o 8 de xuño de 1901, para a celebración do «día da visibilidade lésbica galega». Ante isto, enténdese que a importancia de Elisa e Marcela está definida pola necesidade que a sociedade galega tiña de coñecer o seu pasado como un pasado no que existiu diversidade sexual e de xénero. Un pasado onde non só é posible, senón que tamén é necesario, ollar na procura dos vestixios dun presente de diversidade. Neste senso cómpre investigar outros acontecementos e historias que, como Elisa e Marcela, evidencian a existencia de persoas en Galiza que desafiaron as regras impostas polo sistema sexo-xénero.

			Como se especificou con anterioridade, as investigacións situadas nesta primeira época realizáronse atendendo principalmente a fontes xornalísticas. Cómpre ter en conta que estas novas adoitaban relatar o fracaso de historias de individuos que tentaron pasar desapercibidos, se ben, a súa lectura e catalogación ten a capacidade de revelar cuestións como a existencia de diversidade sexual, a ollada que provocaban, a reacción que se producía cara aos suxeitos que as protagonizaban, xunto coa análise sobre o espazo no que tiveron lugar. Malia que as novas aparecen xeralmente envoltas nun hálito de sorpresa, a meirande parte das veces, os acontecementos deste tipo restrinxíanse en crónicas pequenas e agochadas na característica enumeración diaria dos sucesos acontecidos en Galiza, no Estado e noutros lugares do mundo. Nos relatos, a subxectividade do redactor está constantemente presente. Porén, a gran cobertura informativa que tiveron algunhas delas amosa o feito de que existiu un interese nesta cuestión, que acabou por ser introducida en moitos círculos discursivos e de debate ao longo do país.

			As reportaxes xornalísticas que seguiron de preto o «matrimonio sen home» de Elisa e Marcela evidencian outra das características deste tipo de fontes para a Galiza das cronoloxías sinaladas, concretamente o interese pola transgresión dos sexos e dos roles de xénero en detrimento de informacións relativas ao amor ou as relacións entre persoas do mesmo sexo, malia que, na práctica, ambas eran concibidas dentro do mesmo espectro da inversión. Segundo publicaba o Diario de Pontevedra, un xornalista de La Voz de Galicia desprazouse en xuño de 1901 até Dumbría para cubrir o caso de Elisa e Marcela, facendo fincapé en que os veciños acudiron en masa á casa dos dous esposos no momento de descubrir a falsa identidade de Elisa. Na crónica, obsérvase como en todo momento o foco da persecución popular é Elisa, a quen querían capturar para recoñecela baixo berros de «Que salla o marimacho!» (sic). En base a esta nova, cando a turba comprobou que Elisa non se atopaba na casa conxugal, non fixeron nada contra Marcela. Este só é un exemplo de como foi a transgresión dos roles de xénero o que realmente espertou a atención social naquel momento e o que, polo tanto, adoita aparecer nas prospeccións hemerográficas desenvolvidas por este traballo nesta primeira cronoloxía.

			Deste xeito, a práctica totalidade de novas investigadas para este período falan de individuos que transgrediron as fronteiras sociais estipuladas para o seu sexo asignado en cuestións como a vestimenta. Falan tamén de hermafroditas, de corpos intersexuais que non se axustaban á norma, existindo, como se dixo, moi poucas referencias que describan relacións entre persoas do mesmo sexo. Entre as explicacións desta tendencia pódese sinalar a dificultade para manter no ámbito do privado a performatividade do sexo oposto, xa fose de xeito puntual ou extenso, en comparación coas relacións entre persoas do mesmo sexo, algo máis doado de ocultar.

			De feito, as ocasións nas que as novas nos amosan historias de relacións entre persoas do mesmo sexo fano, xeralmente, amosando a punición da súa saída fóra do ámbito privado. A modo de exemplo, en 1911 serán detidas dúas mulleres na rúa Real de Ferrol por cometer «actos inmorales» e en 1921 aprehenderase un individuo en Compostela por «intentar cometer actos deshonestos con otros de su mismo sexo». Seguindo esta pegada, en marzo de 1931 será xulgado en Vigo un home que posuía múltiples multas gobernativas por ser «invertido» e realizar «actos inmorales», mentres que en 1935 se procesará en Ribadeo a tres veciños por delitos de sodomía. Como se verá posteriormente, o que se xulgaba nestes casos non era outra cousa que o abandono do ámbito privado, a conquista do espazo público que, nestas cronoloxías e tamén nas posteriores, sería cualificado como un «escándalo». E todo isto aconteceu a pesar de que a única lexislación que condenaba de xeito específico a disidencia sexual neste primeiro período (1875-1936) foi o Código Penal primorriverista de 1928, que, non obstante, decaeu en 1932 durante a Segunda República.

			Xunto co exposto, as relacións entre persoas do mesmo sexo, malia que mantidas no eido privado, podían resultar obxecto de burla en tanto en canto, e, como se dixo, tamén supoñían unha transgresión dos roles de xénero asignados. Observámolo ben na seguinte banda deseñada de Carlos Maside, na que un rapaz escusa a realización de tarefas domésticas para non ser acusado de «maricas» como o seu pai, algo que agocha unha clara retranca na que se entenden no mesmo eido ditas tarefas domésticas e as relacións con persoas do mesmo sexo.

			[image: ]

			Banda deseñada de Carlos Maside.
Fonte: El Eco de Galicia, 12/10/1928, p. 35

			Obsérvase como o «maricas» ou o «maricallo» se converte nunha etiqueta presente no rumor popular, mais non necesariamente punida polas autoridades mentres a conduta que describía permanecese no ámbito privado.

			«—Señora Maricas. Por canto me dá estes dous polos?

			—Non lle son maricas, maricas élle o meu home. Pergunte en Gargamala polo maricallo e xa calquera lle di que é o meu home.

			—Está ben. Pero canto custan os polos?»

			El Tea, 03/08/1927

			Non obstante, non acontecía o mesmo coas persoas que a través da vestimenta performativizaban o sexo oposto ao asignado ao nacer. Este feito, con todo, podía ter múltiples lecturas nos xornais cando saltaba á palestra, desde persoas que se vestían dese modo coa intención de ocultarse para cometer un delito até o entendemento de que simplemente precisaban expresar unha identidade diferente á imposta socialmente. O certo é que o amplo abano de posibilidades xunto coa dificultade de achegarnos a elas a través das fontes dispoñibles implica que, na actualidade, non poidamos chegar a coñecer o que realmente se agochaba por tras das novas xornalísticas que deron conta destes acontecementos. Porén, a análise destas novas ten a capacidade de introducirnos cuestións como o universo que rodeou ao acontecemento e as descricións que se deron do mesmo, as cales, malia que subxectivas, achegan indicios interesantes para reflexionar desde o presente.

			Deste xeito, moitos dos casos de individuos vestidos coa roupa socialmente establecida para o sexo oposto que describiu o xornalismo facían referencia a persoas sorprendidas camiñando pola rúa, agochadas e tratando de non chamar a atención. Como se dixo, non podemos saber se estas persoas eran unicamente paseantes que tentaban experimentar o que sería moverse polo espazo público coas roupas propias do sexo oposto, se terían algún destino ou se, como indicaban moitas veces os xornais, só trataban de pasar desapercibidas para delinquir. O único que podemos extraer destas novas, polo tanto, é que as persoas que aparecen travestidas nelas levaron a súa performatividade alén dos límites do privado, expoñéndose con isto a situacións nada desexables. Como sinalan Gamboa e Martín3, o travestismo pertence a un espazo dunha gran relevancia política, en tanto en canto representa un hábitat ocupado por un corpo que se resiste á oposición binaria de sexo. Por este motivo, malia que moitas das persoas que performativizaban o sexo oposto a través da vestimenta o fixesen cun fin tanxencial –en ningún momento, se cadra, vencellado coa sexualidade da persoa–, o feito en si impactaba de igual xeito co binarismo sexual obrigatorio ao implicar unha transgresión das normas de xénero que vencellaban roupas concretas a corpos concretos. A súa existencia transmite fendas na norma socialmente imposta, á vez que evoca un pasado moi diferente ao estereotipo da Galiza conservadora e tradicional onde nada acontecía, amosándonos unha historia na que as persoas podían tomar eleccións e camiños diferentes ao marcado.

			A nivel de sexualidade, cando unha persoa se travestía quedaba enmarcada dentro dos límites da inversión sexual. Para o médico alemán Magnus Hirschsfeld, nese senso, os travestidos eran un dos moitos tipos de sexualidades intermedias que concibía nos seus traballos. En base a este concepto, reproducía o sentido dun amplo espectro de identidades e comportamentos de sexo variable. Nestes contextos, de feito, a mudanza de vestimenta sería dos poucos xeitos posibles con que as persoas con identidades diferentes ás asignadas ao nacer poderían traspasar as barreiras de xénero, expresar o desencaixe coa norma socialmente imposta. De feito, Susan Stryker afirmará, ao redor dos casos de persoas travestidas que investiga no seu traballo de historia do trans nos EUA, que a motivación inicial desa mudanza de vestimenta residía na procura de benestar por parte da propia persoa, único xeito de comprender que alguén correse o risco de abandonar a zona de confort que proporciona o fogar para expoñerse no espazo público4.

			Neste punto, cómpre afirmar que na Galiza de hai cen anos que unha persoa saíse á rúa cunha vestimenta propia do sexo contrario espertaba o interese e a curiosidade da sociedade. Por isto, e como veremos, os xornais fixéronse eco constantemente de novas de persoas travestidas. Alén diso, de feito, a gran cantidade de novas que describen acontecementos situados no estranxeiro evidencian que Galiza estaba presente nos fluxos de información internacionais relativos a esta cuestión. Cando un caso chamaba a atención en Londres, en Viena ou en Nova York, a nova adoitaba reproducirse no país alimentando o debate. Un debate que, independentemente de se referir a un caso de Galiza ou de fóra dela, poñía en marcha un discurso xornalístico encamiñado a dotarlle de explicación ao acontecemento, sempre dentro dos parámetros permitidos polos discursos imperantes sobre o sistema sexual.

			Deste xeito, unha das cuestións que máis chamaban a atención eran as persoas que conseguían realizar a transformación cara ao sexo oposto sen chegar a ser descubertos, polo menos nun amplo lapso de tempo. E é que, onde quedaban as fronteiras sociais entre o sexos se as persoas eran capaces de transitalos? Que acontecía entón co sistema binario que outorgaba papeis específicos a mulleres e homes en base ao que pensaban que era unha cuestión de natureza? Que é, entón, o que definía os homes e as mulleres? Que os unía e que os separaba?

			Que unha persoa pasase por ser do sexo oposto poñía enriba da mesa todas estas cuestións sometendo á dúbida moitos dos piares sociais e os paradigmas que marcaban a meirande parte das correntes discursivas. A modo de exemplo, cómpre sinalar o feito de que en moitas das ocasións en que os xornais se referían ás mulleres, facíano baixo a etiqueta de «sexo bello». Desde finais do XIX, a feminización da beleza gañou o seu impulso definitivo converténdose nun deber sagrado do cal os homes quedaban excluídos. A beleza, concibida como un dos paradigmas da oposición sexual, representaba a «frivolidade» do feminino como contrapunto constante coa «laboriosidade do masculino»5. Nesa liña, comezaron a popularizarse concursos de beleza que axudaban a fosilizar esas ideas, polo que é posible imaxinar o escándalo que causaría o feito de que un home vestido de muller gañase un deses concursos. Curiosamente, os xornais galegos chegaron a publicar novas sobre homes travestidos que se presentaron a este tipo de concursos, deténdose na estrañeza de algo que non se consideraba posible: que pasasen inadvertidos, que chegasen a concursar e mesmo que gañasen. No ano 1929 publicaríanse, de feito, dúas novas que informaban de que un home vestido de muller gañara un deses concursos nos Estados Unidos, provocando con iso moita sorpresa. En adición, uns anos antes, en 1916, os xornais tamén publicaron a vitoria nun concurso de beleza celebrado en Baiona dun home vestido de «muller galega».

			Do mesmo xeito, que unha muller conseguise pasar por home até o nivel de desempeñar tarefas adscritas ao sexo masculino, cuestionaba a dicotomía entre «sexo forte» e «sexo débil» tan amplamente estendida nestas cronoloxías. Isto é algo que acontece con certa asiduidade no caso das mulleres soldado, que espertaban un grande interese por parte dalgúns xornais do país. Nesta liña, dentro das cronoloxías correspondentes a este primeiro período atopamos catorce novas relativas a mulleres soldado, se ben, xeralmente eran enmarcadas nun universo de heroísmo patriótico socialmente aceptado. Destaca entre todas estas historias a de Josefa Antonia Martí, que, malia que se adscribe temporalmente nos principios do XIX, a súa historia continuou a xerar debate sendo publicada en diferentes ocasións durante a cronoloxía traballada. Segundo dita a Real Orde 29 de 1801, reproducida a continuación, malia que Antonia Martí se fixo pasar por un home e serviu na Armada militar como tal, foille concedida unha pensión de tres reais de vellón diarios en recoñecemento do seu labor.

			«29 de 1801». R. Orden librada en San Ildefonso, concediendo una pensión de tres reales de vellón diarios a la animosa coruñesa Josefa Antonia Martí, que a los dieciocho años sentó plaza de grumete en los buques de la Real Armada en Ferrol, siguiendo en este concepto cerca de cinco años sin descubrir su sexo».

			En Vilanova Rodríguez, A.: Los días históricos de Galicia, Edicións do Castro.

			Con todo, o caso de A. Martí non é único nin excepcional. Para Jen Manion, durante a segunda metade do século XVIII existiron en Gran Bretaña varias destas mulleres soldado mariñeiras que, ao igual que aconteceu con Martí, foron recoñecidas con pensións polo seu servizo converténdose en respectadas celebridades e, con isto, animando a outras a seguir o seu camiño6. Con todo, a pesar destas excepcións envoltas nun suposto fervor patriótico, a resposta máis habitual contra as persoas que mantiñan unha identidade diferente á asignada durante longos períodos de tempo adoitaba ser a do castigo e o insulto, na medida en que cuestionaban os discursos dominantes sobre o sexo.

			«De lo que abomino con más fuerza cada día, que de la mujer torero, la mujer acróbata, la mujer soldado y la mujer bandido, es la que olvida el cumplimiento de sus deberes para invadir los ajenos, de la que deserta de su campo y abandona su misión primordial, de la que, por imitar al varón, incurre en los más ridículos extravíos de la mujer-hombres.»

			El Correo Gallego, 23/06/1909, p. 1.

			Para a meirande parte dos xornalistas, fieis gardiáns das normas de sexo imperantes, estas transgresións resultaban unha aberración que sempre ou case sempre tentaba ser xustificada en base a parámetros propios desas mesmas normas. Isto é algo que se observa con moita asiduidade perante a aparición de casos de mulleres vestidas de home, onde unha das explicacións máis comúns que recibían era a de amantes desenganadas que perseguían algún mozo. En base a isto, moitas das persoas detidas por efectuar dita transgresión tamén orientarían as súas respostas sobre o que as motivaba en base ao mesmo relato, posiblemente como un mecanismo para suavizar a reacción das autoridades, menos belixerantes se atopaban explicacións lóxicas dentro dos seus sistemas de pensamento.

			Como exemplo, na cidade de Vigo no ano 1884 publicarase unha nova sobre unha muller que paseaba polas rúas de noite vestida de home. Os gardas municipais detivérona e levárona ante o alcalde, onde a muller declarou que a motivación da súa acción non era outra que a de perseguir o seu noivo sen que este a coñecese. Na mesma cidade, no ano 1915, aconteceu un caso semellante, xa que a policía detivo un home que levantaba sospeitas polo afán de tentar ocultar o seu rostro. A nova, titulada «lo que hacen los celos», daba conta de que o «golfillo» era unha muller que espreitaba o seu home. Do mesmo xeito, en Pontevedra no ano 1934 foi detida unha muller a altas horas da noite na rúa Benito Corbal por pasear vestida de home. Ao igual que no resto dos casos os xornais especulaban con que a súa intencionalidade non era outra que a de perseguir o seu mozo, do que sospeitaba infidelidades. Isto é, a fin de contas, un retrato das mulleres caracterizadas pola súa debilidade emocional e dependencia masculina, algo que as induciría nun estado de alienación que as predispoñería a cometer actos absurdos.

			Alén do uso desta explicación en Galiza, os xornais apelaron tamén a ela á hora de amosar novas similares acontecidas fóra do país. A modo de exemplo, a persecución do amante foi o relato central de informacións sobre mulleres travestidas chegadas desde Madrid (1882 e 1901) ou Westfalia (1914). Outra constante nestas novas é o feito de que a meirande parte das persoas que ousaron saír á rúa travestidas foron perseguidas polas autoridades, e, en moitos casos detidas. Nos EUA, desde a segunda metade do XIX comezaron a proliferar en distintas vilas e cidades leis locais contra o travestismo, exemplificando un auxe punitivo ao respecto das condutas sexuais disidentes7. Se ben en Galiza, alén dos intentos por regular o Entroido, dos que falaremos posteriormente, non atopamos leis específicas que perseguisen o travestismo, a criminalización, detención e imposición de penas a estas condutas estaban á orde do día. Pódese afirmar, incluso, que o xornalismo e as autoridades mantiñan un discurso paralelo que adoitaba identificar este tipo de acontecementos coa asunción directa de delito. Na súa comprensión da sociedade non tiña cabida que houbese persoas que rachasen cos marcos impostos pola sexualidade normativa, polo que, ante calquera indicio, se adoitaba alertar para a vixilancia e a persecución do protagonista:

			1929, A Coruña: «Pero no podemos pasar en silencio algunos casos que deben corregirse inmediatamente. En una de las barracas, un hombre vestido de mujer realiza pantomimas reñidas con la moral y el buen gusto. Baste lo apuntado y que no se repita la bufonada»8.

			Nese senso, cabe prestar especial atención nas derradeiras décadas do XIX á construción xornalística do personaxe do bandoleiro ou a bandoleira, un universo no que en moitas ocasións acabaría enmarcado o travestismo. Aconteceu coa figura mítica da bandida «a Loba», rescatada na cidade da Coruña no ano 1875 perante os rumores dunha muller vestida de home que paseaba polas aldeas próximas, ao igual que no Carballiño en 1892 a raíz da detención dunha suposta ladroa vestida de home. Xunto con isto, neses anos (1874) os xornais reproducían historias dunha «tristemente célebre» bandoleira da veciña cidade de Porto chamada Enriqueta, «hermafrodita» e «terror das familias» que paseaba polas rúas a cabalo e vestida de home. En 1890, por outra banda, os rumores de bandoleirismo estendíanse por causa da aparición dun suposto home vestido de muller na parroquia de Lerez, en Pontevedra. Esta persoa solicitou hospedaxe en varias casas causando o «terror de los vecinos» ante o feito de que se tratase, de novo, dun bandoleiro, provocando que ninguén saíse á rúa en varios días.

			As historias de criminais e fuxitivos que se vestían de muller para camuflarse eran outro dos lugares comúns que vencellaban a vestimenta con roupas propias do sexo diferente ao asignado ao feito de cometer ou ter intención de cometer un delito. En cidades como Vigo obsérvase este patrón no ano 1891, cando se alertou dun fuxitivo que se agochaba vestido de muller na cidade. Do mesmo xeito ocorreu na Coruña e Pontevedra nos anos 1887 e 1899 respectivamente, onde se avisou de homes vestidos de muller organizados para roubar en casas. Por outra banda, entre os anos 1912 e 1914 estendeuse nas cidades de Santiago e Lugo o rumor dun home que se facía pasar por muller para roubar nenos.

			Nas fontes xornalísticas analizadas pódese comprobar que a ausencia de lexislación específica que condenase estas condutas non se traducía na existencia de permisividade con respecto a elas. Observamos nos parágrafos anteriores como en moitos casos os xornais ou as propias autoridades vencellaban o travestismo coa intencionalidade de cometer algún delito, outorgando, así, o móbil preciso para a súa detención. Porén, noutros casos, a mera existencia dunha persoa travestida era motivo de detención ou sanción.

			Aconteceu en Ferrol no ano 1875 cando a policía detivo un home que foi sorprendido mentres daba un paseo nocturno vestido de muller polo barrio do Canido. Na mesma cidade, dous anos antes, en 1873, os xornais publicaban a sospeita cara a outro home, tamén vestido de muller, que logrou agocharse consciente do perigo que corría saíndo á rúa dese xeito. Por outra banda, en Vigo, no ano 1882, obsérvase a mesma reacción por parte dun home que se dá á fuga ao ser descuberto polo xefe de policía cando tentaba ir a un baile no teatro vestido de muller. Nun pequeno salto temporal até o ano 1909 constatamos como a existencia de homes que se vestían de muller e que eran detidos ou perseguidos tamén tiña lugar noutras cidades. Aconteceu, neste caso, en Rinconada do Miño (Lugo), onde un home foi detido pola «humorada» de saír á rúa facéndose pasar por unha muller. Unha detención que se levou a cabo malia os auxilios que tentou propiciarlle outro home.

